
128 hitz

Hitz beste 

Anjel Lertxundi 

Max 

Max du izena. Berlinen ezagutu nuen orain hamar bat urte, Gernikako bonbardaketari buruzko jardunaldi batzuetan. Tragediak gure literaturan -poesian- izan zuen islaz mintzatzera joana nintzen ni. Hitzaldiaz gainera, eraman nuen Antton Valverderen Lauaxeta diskoa ere. Maxek gaztelania-alemana itzultzaile lanak egiten zituen eta, bide batez, Euskal Herritik joan ginenon cicerone lanak ere bai. Neska koskorretan bonbardaketaren lekuko izandako hiru amona ere Berlinen ziren eta Maxek mis niñas deitzen zien: mugi zaitezte, mis niñas, bestela trena galduko dugu. 

Max txiletarra da. Hamalau urte zituela, Pinochetek estatu-kolpea eman zuen. Hamabostekin, torturatu egin zuten. Hamaseirekin, Txiletik ihes egin zuen. Nik ezagutu nuenean, Pinochet ez zegoen jada boterean. Txilera noiz itzuliko zen galdetu nion. 

Pinochetek bere krimenak ordaindutakoan, erantzun zidan. 

Max du izena, Berlinen segitzen du. 

